
Ааматов Маркабай  - акын, котормочу, публицист. Кара-

Кулжа районундагы Бөксө кыштагында 1953-жылы 13-декабрда туулган. 

1972–1975-жж. Ош мамлекеттик педагогикалык институтунун орус тили 

жана адабияты факультетин аяктап, 1976-жылдан мектепте мугалим, 

облустук гезитте, облустук, республикалык телерадио комитетинде кабарчы, 

редактор болуп кызмат өтөйт. 

1981–87-жж. Кыргызстан Жазуучулар союзунун көркөм адабиятты 

жайылтуу бюросунда кызматкер, 1987–1996-жж. анын директору болуп 

иштейт. 

1996-жылы кезексиз чакырылган Кыргызстан Жазуучулар союзунун XII 

съездинде анын вице-президенти, 2004-жылы кыргыз жазуучуларынын XIII 

съездинде Кыргыз Республикасынын Улуттук Жазуучулар союзунун 

катчысы болуп шайланат. 

2007-2009-жылдары Кыргыз Республикасынын Мамлекеттик патент 

кызматынын Расмий басылмаларды чыгаруу жана которуу 

башкармалыгынын начальниги, 2009-2010-жылдары Интеллектуалдык 

менчиктин мамлекеттик фондунун директору, 2010-2011-жылдары 

Уюштуруу иштерин камсыздоо бөлүмүнүн башчысы, 2011-2012-жылдары 

кайрадан Расмий басылмаларды даярдоо бөлүмүнүн башчысы, ал эми 2012-

2018-жылдары Мамлекеттик патенттик-техникалык китепкананын 

директорунун орун басары, ал эми учурда А.Малдыбаев атындагы Кыргыз 

Улуттук Академиялык опера жана балет театрында музейдин башчысы болуп 

иштеп келе жатат. 

М.Ааматов жаш акындардын Тува АССРинде өткөн Бүткүл союздук XI 

фестивалынын (1980), Москва шаарында өткөн жаш жазуучулардын Бүткүл 

союздук VIII семинар-кеңешмесинин (1982) катышуучусу.  

 Акындын алгачкы чыгармасы 1972-жылы облустук «Ленин жолу» 

гезитинде жарыяланып, ошондон тарта республикалык, боордош, чет 

мамлекеттердин тилдеринде үзгүлтүксүз жарыяланып келет. 40ка жакын 

поэтикалык, публицистикалык жана котормо китептеринин автору. 

1989-жылы «Таң тосуу» ырлар жыйнагы үчүн Кыргызстан Ленин 

комсомолу сыйлыгы ыйгарылган. 

М.Ааматов 1980-жылдан СССР Журналисттер Союзуна, 1987-жылдан 

СССР Жазуучулар союзуна, 2018-жылдан Евразиянын чыгармачыл 

инсандарынын Лондон Гильдиясына мүчө. 

1996–2007-жж. Эл аралык Жазуучулар союздарынын (мурдагы СССР 

жазуучулар Союзу) башкармалыгынын, «Дом Ростовых» адабий 

журналынын редколлегиясынын мүчөсү болгон, 2006-

жылдан Азербайжан Жазуучулар кошуунунун ардактуу мүчөсү. 

М.Ааматовго 2004-жылы «Кыргыз Республикасынын Маданиятына 

эмгек сиңирген ишмери», «Кыргыз Республикасынын Эл агартуусунун 

мыктысы» (2004), "Кыргызпатенттин мыктысы" ардак наамдары берилсе, 

2018-жылдын 31-декабрында "Кыргыз Республикасынын Эл акыны" ардак 

наамы ыйгарылган. 

М.Ааматов 2008-жылы Россия Федерациясынын Ломоносов ордени 

менен сыйланып, Коопсуздук, коргонуу жана укук коргоо Академиясынын 

анык мүчөсү – академиги болуп шайланган. 

М.Ааматовго 2011-жылы Кыргыз Республикасынын Президентинин 

"Чыгармачылыкта жетишкен ийгиликтери үчүн" сыйлыгы ыйгарылган. 

2018-жылдын 6-ноябрында ага Махмуд Кашкари атындагы Эл аралык 

адабий сыйлык ыйгарылды (Азербайжан). 

